
Mit́ṭaṅ  kombṛo,  kul  bana
ar toyo
Mit́ go̠ṭe̠ć kisạ̃ṛren gạiko ar maraṅ utạr mit́ṭen sãnḍe
tahẽkana; bir seć idileko khać kul do̠e me̠na, Uni sãnḍ iń
jo̠mle khan, ạḍi bạṛiće itil akana, ạḍi din iń tahẽ̠koḱa. Ar
mit́ go̠ṭe̠n kombṛoe me̠njoṅa, Nui sãnḍ iń kombṛole khan ạḍi
utạr ṭakateń ạkrińkea. Bhado̠r din jo̠khe̠ć tahẽ̠kana; kul hõ̠
ona  dine  nenḍa  ṭhikana,  ar  kombṛo  hõ̠.  Ado̠  kul  tinre  co̠ṅ
jonḍra gajaṛreye bo̠lo̠ thir akan tahẽ̠kana, are me̠njoṅ kana,
Jạpit́legeko ho̠ṛ, ado̠ nãhãḱ iń kombṛo oḍokea. Khange uni
kombṛo do̠e ńe̠lkedea uni kul, ado̠e me̠nket́a, Tinre co̠ṅ sãnḍe
oḍok akan, kombṛo reaṅ jạruṛ do̠ baṅ hoelentińa, aćtet́geye
he̠ćadińa.  Ado̠e  to̠lkedea.  To̠lkede  khan  ado̠  cur  mare  piṭau
idiyededa; khange setaḱ dela dili munḍu sećgeye ṭanaoḱ kana;
khange bo̠ho̠ḱ cur mare piṭạu are mandaokedea.

Khange marsalena; ayoge, kul kanae! Raṛa go̠t́kedeae; ać mit́ se̠će
dạṛket́a, kul do̠ bir se̠će dạṛket́a ahaṕ cahaṕ. Khange toyo
do̠ kule metae kana, Okate, mamo̠, nunạḱ ãṭ do̠ ahaṕ cahaṕem
dạṛet́a? Kule me̠nket́a, Bhạgnạ, cet́ iń me̠na? teheń do̠ mit́
ńindạ  moḍ  ṭhoṭkae  saṕlidińa,  mit́  ńindại  moḍ
ṭhoṭkakidińa. Cet́ lekanae, mamo̠, moḍ ṭhoṭka do̠? Delaṅ se̠
uduḱạńme.  Ado̠  kule  me̠nket́a,  O̠ho̠ge  bạbuń  se̠nlena,  moḍ
ṭhoṭka  ṭhe̠n  do̠.  Hạni  ńe̠leme,  do  calaḱme.  Bhala,  mamo̠ń
ńe̠legea. Ado̠e calaoena. Nui kombṛo ado̠e duṛuṕ akana, bhabnaḱ
kanae, Jo̠mkińae ho̠ne̠ć kul do̠, cet́ iạte co̠ṅ bae jo̠mledińa?
Khange toyoe ńe̠l ocoyen khan do̠e gitićena uni kombṛo do̠ oyo
po̠ṭo̠mkate. Toyo do̠ beṛhaeteye  ạcuroḱ kana, are me̠njoṅ kana,
Cet́ lekan moḍ ṭhoṭka kanae, bhalań ńe̠lea. Ado̠e ạcur idiḱ
kanae  bo̠ho̠ḱ  se̠ć.  Khange  bại  bạite  kombṛo  do̠  tiye
husiạret́taea;  khange  phe̠ḍ  canḍbolre  saṕkate  cun  lekae
ạcurkedea; ạcur ạcurteye laṅgayen khane capat́ go̠t́kadea. Ạḍi
bạṛiće̠ bo̠to̠rena toyo do̠, are dạṛket́a le̠ṅge̠t́ sopot́; kule
tioḱkede khane me̠nket́a, Baṅ kanae, mamo̠, moḍ ṭhoṭka do̠, ghur

pãk kanae, ińgem e̠ṛe̠kidińa. Khange dạṛ dạṛte banatikinkin
ńapamena;  ado̠e  metae  kana,  Okate,  bhạgnạ,  nunạḱ  ãṭ  do̠m
dạṛet́a?

Toyoe ro̠ṛ ruạṛket́a, Cet́ baṅ, mamo̠m me̠nte, mit́ go̠ṭe̠n ghur
pãke ghur pãkkidińa se, gujuḱ lekań ạikạu akat́a. Ado̠ banae
me̠nket́a,  Cet́  lekan  bae  bhạgnạ?  Onkanko  do̠  ko̠to̠ń  jo̠m
akat́koa. O̠ho̠ mamo̠m jo̠mlea ho, ińiń baḍaeyet́a; do e̠nte̠m
jo̠me khać. Khangeye calaḱ kana. Uni ho̠ṛ do̠ ado̠e duṛuṕ akana,
banae  ńe̠lkedea,  hijuḱ  kanae  iń  sećte.  Khangeye  me̠nket́a,
Jo̠meńae,  darereń  de̠joḱa,  baṅkhan  khạṭigeye  jo̠meńa.  Ado̠e
de̠ćena, uni tayo̠mte bana hõ̠e de̠ćena. Khange le̠ṅge̠t́ sopot́
co̠ṭteye de̠ć idiyena ho̠ṛ do̠, bana hõ̠e de̠ć idiyena; ḍher
laphaṅen  khan  nanha  ḍạrte  khange  hamalte  rạput́ena,  ńũr
go̠t́enakin; bana do̠e latarena ar ho̠ṛ do̠e bana cetanre; oṛgo
poṛgo  chaḍaoenteye  dạṛket́a  bana  do̠.  Khange  toyotikinkin
ńapamena, ado̠e me̠net́a, Am do̠, bhạgnạ, ạḍim pago̠la, iń do̠m
e̠ṛe̠kidińa, baṅma, ghur pãk kanae. Baṅ kanae ghur pãk do̠,
upo̠r cap kanae.


